2014 во заводитчӧмсянь «Европейскӧй ипотека» уджтасын участвуйтысьясӧн лоисны 40 семья

Та йылысь юӧртіс Коми Республикаса экономика сӧвмӧдан министр Антон Фридман 2014 вося медводдза кварталын уджтас збыльмӧдан помшуӧмъяс гӧгӧрвоӧдігӧн.

«Евроипотека» уджтас, мый пӧртсьӧ олӧмӧ Коми Республикаса Юралысь Вячеслав Гайзерлӧн водзмӧстчӧм серти, зэв бура збыльмӧдсьӧ миян дінму мутасын коймӧд во нин. Тайӧ каднас господдержка отсӧгӧн оланінсӧ вермисны ньӧбны 210 семья. Та дырйи быд во уджтас пыр бурджыка и бурджыка уджалӧ, таво сэні участвуйтысьяслы планируйтӧны сетны 155 патера», - пасйис Антон Фридман.

Ставнас «евроипотека» серти сетӧма 729 шыӧдчӧм Сыктывкарысь, Печораысь, Усинскысь, Сосногорскысь, Ухтаысь, а сідзжӧ Сыктывдін, Сыктыв, Емдін, Кулӧмдін, Луздор, Мылдін, Изьва, Удора, Кӧрткерӧс, Чилимдін да Койгорт районъясысь. Ӧнія кад вылӧ ньӧбисны патераяс уджтасувса став участвуйтысьлы, кодъяс олӧны Кулӧмдін, Изьва да Кӧрткерӧс районъясын.

Министр пасйис, мый оланін серти юалӧм век на кольӧ Коми Республикаӧс социальнӧя да экономика боксянь сӧвмӧдӧмын верктуйяс пиысь ӧтиӧн, та дырйи серпасыс вежсьӧ бурланьӧ. Та дырйи оланін вылӧ спросыс пыр ыдждӧ, мый йылысь висьталӧ ипотечнӧй кредитование содӧмыс. Сідз, 2013 воын республикаын сетӧма оланін вылӧ 6670 кредит 10,14 миллиард шайт вылӧ. 2012 во серти сетӧм ипотечнӧй кредит лыдыс содіс 19 прӧчент вылӧ, та дырйи ыдждаыс содіс 39 прӧчент вылӧ. 2014 вося тӧвшӧр-урасьӧм тӧлысьӧ республикаса олысьяслы сетӧма оланін вылӧ 1032 кредит 1,6 миллиард шайт вылӧ.
***«Европейскӧй ипотека» проект пӧртӧ олӧмӧ Коми Республикаса Веськӧдлан котыр 2011 вося вӧльгым тӧлысь 1 лунсянь, мый серти гражданалы олан жыръяссӧ сетӧны олан жыръяс ньӧбан-вузалан сёрнитчӧм кузя, либӧ пайӧн стрӧитчӧмын участвуйтан сёрнитчӧм серти инӧд корӧмъяс уступитан сёрнитчӧм кузя, индӧм сёрнитчӧмъяс серти мынтысьӧмсӧ 20 во кадколаст вылӧ нюжӧдӧмӧн, вонас олан жырйӧн вӧдитчӧмысь олан жырлӧн донысь 1,5% мында мынтӧмӧн. Патераяссӧ участникъяслы ньӧбӧны кыдзи вторичнӧй рынокысь, сідзи и пайӧн стрӧитчӧмын участвуйтан сёрнитчӧмъяс серти.

Уджтасын участвуйтысьясӧн вермӧны лоны бюджет юкӧнса уджалысьяс: том специалистъяс либӧ куим воысь абу этшаджык стажӧн уджалысьяс, кодъяс сулалӧны учёт вылын да лыддьыссьӧны урчитӧм пӧрадок серти олан условиеяс бурмӧдӧмын нуждайтчысьясӧн да кодъяс республиканскӧй сьӧмкуд либӧ меставывса сьӧмкуд тшӧт весьӧ эз на босьтлыны оланін стрӧитӧм либӧ ньӧбӧм вылӧ канмусянь мукӧд отсӧг.
